
Лаеш,2017 нче ел
            Гүзәл затлар! Кемнәр алар? Әти- әниләр, күренекле  шәхесләр, укытучылар, табиблар....... Кемнәр?! Соңгы елларда укытучының дәрәҗәсе төште дип күпме генә чаң суксалар да, бу исемлектән укытучы исемен алып ташлау һич мөмкин түгелдер. Укытучы – уз дөньясын очсыз – кырыйсыз, киң һәм тирән балалар дөньясы белән бәйләгән изге зат ул. Нинди ул дөнья?! Ә шушындый кыйммәтле асылташларга кагылган, алар дөньясына керергә омтылган кеше, ул  - нинди булырга тиеш соң? Уйландыра торган сораулар... Бу иң беренче чиратта, баласын тәүге тапкыр мәктәп бусагасын атлап керергә алып килгән ата-ана өчен авыр. Ә шул балаларны каршы алган укытучы өчен, икелетә авыр.

1994 нче елның сентябрь ае бүгенгедәй хәтеремдә. “Мин барысын да беләм, хәзер инде   балаларга “ акыл” бирергә  әзер”, - дип, ныклы адымнар,  уз-уземә   ышаныч белән, Арча педагогия училещесын тәмамлап, Саба районының Курсабаш мәктәбенә  урнаштым. Кулыма каләм, дәфтәр тотып, курка - курка гына сыйныф ишеген атлап кердем. Миңа төбәлгән күзләр, күзләр,күзләр..... Кайберләрендә очкын янып тора, кайберләрен сагыш - моң баскан, кайберләре куркулы, ә кайберләре серле генә елмая. Бер мәлгә туктап калдым. Дүрт ел буена   практикаларда, училище  китаплары аша туплаган тәҗрибәм, өйрәнелгән методика һәм технологияләр – барысы да бер мизгелдә юкка чыкты. Мин “ балачак дөньясы” дип аталган шушы зур диңгез алдында басып калдым. Бу -  балалар кебек үк , яңа тормышка беренче адым иде. Ләкин аерма шунда: алар- укучы, мин- укытучы. Ә бала күңеле ялганны да, буш сүзләрне дә кабул итә алмый. Шулай  әкренләп, “мин – укытучы” дип  үз-үземне күтәргән югары баскычтан түбәнгә атладым. Нәкъ  шундый вакытларда яшь укытучы мәктәптән китә дә инде.

                       Мин китмәдем. Ни өченме? Аның сәбәбе: бүген дә өстәлемдә яткан беренче чыгарылыш сыйныфы укучыларымның фоторәсеме. Бу фоторәсем мәктәптә эшләгән елларымның иң кадерле ядькаре.Чөнки алар аша мин үземнең иң беренче ачышымны ясадым. Бу минем өчен гади, ләкин иң мөһим  адым иде. Һәр бала ул - кеше, укытучы- шундый ук кеше, димәк, алар белән кешеләрчә аралашырга   кирәк. Балалар  миңа  үзләренең  серләрен,  хыялларын,  дөньяларын  ышанып тапшырдылар, шушы серле лабиринт аша миңа узарга ярдәм иттеләр. Мондый ышанычка хыянәт итеп буламы соң? ..... Шулай итеп мин, үз битемдәге маскаларны салып атып, аларның  дустына  әйләндем. Шушы дуслык минем алда икенче ачышны ясарга  ярдәм итте. Һәр бала да үзенчә сәләтле: аларның берсе матур яза, икенчесе җырлый, өченчесе ......матур итеп рәхмәт әйтә белә.  Мин  шулай  көн саен сыйныфка керәм. Алдымда шул ук күзләр... Алар инде башкачарак карый: кызыксынып,  өметләнеп, битараф..... Һәркайсында – үзенчәлекле дөнья чагылышы. Мин шушы дөньяларны сак кына ачарга,  аларга үсәргә, яхшы якка үзгәрергә ярдәм итәргә,   аның барлык эшләрне булдыра алырдай шәхес икәнен күрсәтеп, үз- үзенә ышаныч уятырга тиеш һәм иң мөһиме туган телгә мәхәббәт тәрбияләргә тиеш. Минем фикеремчә,  татар теле һәм  әдәбияты дәресләренең төп бурычы да – укучыда эчке матурлыкка омтылыш тәрбияләү, әйләнә-тирә мохиткә, дөньядагы төрле вакыйгаларга дөрес бәя бирү, үзлегеңнән белем алуга өйрәтү. Ә бу максатларга ничек ирешергә соң? ......

                         2005 нче елда читтән торып Казан  дәүләт педагогия институтын тәмамладым.Хәзерге вакытта Лаеш шәһәренең 2нче Лаеш урта гомуми белем  бирү мәктәбендә татар теле һәм әдәбияты укытам.Шушы вакыттан алып инде ике дистәдән артык вакыт узган.  “Укытучы ”  исеме  биргән өчен мин язмышыма, балаларыма, Аллаһы Тәгаләгә  рәхмәтлемен. Әлбәттә,  бер генә хезмәт тә киртәләрсез генә тиешле нәтиҗәләрне бирә алмый. Һәр яңа көн яңа ачышлар, яңа прблемалар тудыра, нәрсәләрдер эзләргә, табарга мәҗбүр итә. Мин дә шушы гомер эш дәверендә укучыларга дәрес бирүнең нинди генә ысулларын, методларын кулланып карамадым. Бер сыйныф балаларына яраган ысул икенче сыйныф балаларына туры килмәвен дә, балаларны якын итеп, яратып эшләсәң алар да сиңа шуның белән җавап бирүләрен дә  үз башымнан кичердем.  Беренче елны укытканда я дәрестә вакыт җитми, я әзерләп кергән материал җитмичә аптырап калган вакытларым да булды. Дәресләремдә укучылар кызыксынып тыңласалар да, икенче көнне килеп аңламауларын әйткәч, кайгыруларым да, укучыларымның  күзләрендә дәресемне аңлаган чакларындагы чаткыларны күреп, шатланган чакларым да күп булды.  Ләкин күңел гел нәрсәдәндер риза түгел иде. Гел ,газапланып, нидер эзләде. Еллар үза торды. Дәресләрем бетеп, эштән кайткан чакта да, кич белән дәрес хәзерләргә утыргач та, гел бер сорау: “Иртәгә дәрестә  Димадан…., Юлядан….., Камилдән........  һәм тагын берничә авыр үзләштерүче укучыларымнан ничек җавап алырга? Аларга ничек итеп билге куярга? Бу балаларда фән белән кызыксыну  ничек уятырга? ”  Рус мәктәбендә татар теленнән кала барлык фәннәрне дә русча укыган, урамда гел русча гына сөйләшкән, өйдә әбидән кала, әти - әни белән дә туган телдә сөйләшүдән мәхрүм ителгән балаларда ничек ана теленә мәхәббәт уятырга? Шул сорауларым, эзләнүләрем, казынуларым, ялгышларым мине  Казан шәһәре   укытучыларның белем күтәрү институтына алып килде. Мин бер - бер артлы курсларда булып, яңа технологияләр, эш алымнары белән таныштым, аларны практикада даими куллана барып, хезмәттәшләрем белән уртаклаштым. Россия күләмендә төрле бәйгеләрдә катнашып, җиңү яулаган төрле фән укытучылары белән аралашу, мастер-классларында катнашу миндә  әкрен – әкрен яңадан үз – үземә ышаныч уятты. Үзем дә төрле бәйгеләрдә катнашып, башка мәктәпләр, башка төбәкләр тәҗрибәсен туплый килдем. Мәктәбебездә, районда, республикабызда  үткәрелгән төрле семинар - киңәшмәләрдә, конференцияләрдә  чыгыш ясап, туган телебезнең бөеклеген, аның тәрбияви әһәмиятен күрсәтергә тырыштым.  Бүген  мин классик методика белән яңа укыту технологияләрен ( менә алар: иҗади үсеш технологиясе, уен, ИКТ, хезмәттәшлек үстеру, аралашу, һ.б.....) чагыштырып шундый ачышлар ясадым. Укытуның классик методикасы бик гади: укытучы аңлата, ачыклый, төшендереп бирә, исбат итә, күрсәтә. Бу эшләр барышында укытучы такта янында, ә укучы сине тыңлаучы объект.  Шул ук Диманың,Юляның, Камилнең күзләре һаман буш!  Мондый очракта иҗатка урын  каламы соң?  Юк, билгеле. Аларның күңелендә бер уй: “ Дәрес кайчан бетәр икән? !”.  Үзем өйрәнгән технологияләрне кулланып төзелгән дәресләр бөтенләй башкача уза башлады.   Иҗади үстерелешле укыту алымнары  буенча укучыларга парлап, төркемләп эшләү мөмкинчелеге бирелә. Алар бер – берсенә карап утыралар. Дәрестә дөрес җавап бирмәвеннән куркып, минем белән аралашырга шикләнгән  Вадимның  төркемдә эшләгәндә кызык – кызык фикерләр әйтеп куюы мине беренче көнне таң калдырды. Сөенечемнән кычкырып еларга да, сабыйларча онытылып көләргә   дә әзер идем мин ул минутта.  Шулай ук  яңа технологияләрдә мине кызыксындырган моментларның берсе: үз – үзеңне бәяләү принцибы. Бу мөстәкыйльлек, гаделлек тәрбияли. Укучы дәрестә эшләсә, катнашса үзенең начар билге алмаячагын белә,  укучыда үз – үзенә ышаныч тәрбияләнә .  Бу шөгыль дәрес өчен гомуми бәя куюны җиңеләйтә һәм мөмкин кадәр аның объективлыгын тәэмин итә.Соңгы вакытларда  мин укучыларымның дәресемә теләбрәк йөрүләрен, хәтта тәнәфес вакытында ял итмичә минем янга кереп утыруларын, бер – берсен  уздыра – уздыра ничек һәм кем белән өй эшен эшләүләрен, татарча авыррак сөйләшкән укучыларымның тырышып татарча сөйләшергә омтылуларын  күрәм  . Өйгә бирелгән эшләр дә төрле дәрәҗәдә булу сәбәпле, укучылар һәр дәрескә нәрсәдер эшләп килергә тырыша. Бүген мин курыкмыйча, укытуда яңа технологияләр кулланып эшләү  шәхесне хәзерге заман таләпләренә туры килә торган белемнәр җыелмасы белән коралландыра, аны җәмгыятьтәге төрле үзгәрешләргә, тормыш ситуацияләренә әзерләүне күздә тота,  балаларның фикерләү сәләтен үстерә һәм иҗади эшкә юнәлтә дип әйтә алам. Дәресләрдә балалар зур поэмалар иҗат итмәсәләр дә, бик теләп  синквейн язарга яраталар. Рифмасы булмаса да, мондый шигырь язу – зур сәнгать. Рифма, ритм артыннан куып мәшәкатьләнәсе булмагач, бу юллар ихласрак чыга, күңелгә ныграк тәэсир итә. Синквейн яза алган укучы, чыннан да ,  сәләтле  дип уйлыйм мин. Ул – бәхетле, чөнки ул бүген тагын бер югарылыкны алды.

Әйе, кеше  бит ул  булмаганны барлыкка китерүче, иҗатчы, матди һәм рухи байлыклар тудыручы. Ә балалар - тумыштан иҗатчылар.  “Бала эшләгән әйбер кыйммәт түгел, ә аның үзе белеп иҗади эшли белү сәләте кыйммәт”, дип әйтелә татар халык мәкалендә.  Минем уйлавымча, балада  нәкъ шушы иҗади эшли белү сәләте формалашса,   ул үз гомерендә меңләгән әйбер эшли алачак   һәм нәрсәләр иҗат итәргә кирәклеген   үзе билгеләячәк.  Ә укытучының эше дөрес юнәлеш бирү һәм сабыр гына көтү. Буяучы үз эшенең нәтиҗәсен төсләр аша күрсә, бакчачы  берничә айдан үстерелгән җимешләре аша күрә.  Ә укытучыга вакыт кирәк. Мин көтәм, юк, мин ышанам, минем эшемнең нәтиҗәсе - ул балалар йөзендәге горурлану хисендә, яулаган үрләрендә,  ата- аналарның рәхмәтендә, “Исәнмесез, Хөрмәтле Зөлфия Альфредовна !” дип башланган  яңа көндә.  Ә болар булганда   туган телебез беркайчан да югалмаячак!
